
БОЛАЛАР СОҒЛИҒИНИ АСРАНГ 

 

Рахматова М. У 

Зоология кафедраси катта ўқитувчиси 

 
 

Боланинг овқат ҳазм қилиш системаси унинг марказий нерв системаси ҳолатига, бутун 

организмнинг ўсиши ва ривожланишига боғлиқ бўлган қатор хусусиятларга эга. Овқат ҳазми 

оғиз бўшлиғидаёқ бошланиб, бу ерда овқат майдаланади ва сўлак билан аралашади. Сўлак 

таъсирида овқатдаги крахмалнинг кўп қисми эрийди ва кейинги парчаланишга тайёр бўлади. 

Овқат оғиз бўшлиғидан қизилўнгач орқали меъдага тушади. Ёш болаларда меъдага кириш 

йўли тўла беркилмайди ва нозик бўлади. 

Шунинг учун ёш бола эмганини осонгина қайтариб ташлайди. Ошқозонда меъда шираси 

таъсирида крахмал парчаланади ва овқат оқсилларининг дастлабки парчаланиши содир 

бўлади. Болалар ичаги яхши ривожланган бўлиб, катта одамнинг ичагидан бирмунча узунроқ 

бўлади. Ишланган овқат ингичка ичакнинг ички юзаси майда сўрғичлардан ташкил топган 

шиллиқ пардада осон сўрилади. Болалар ичагининг ўзига хос хусусияти шуки, унинг шиллиқ 

пардасидан охиригача ҳазм бўлмаган оқатлар ва микроблар осон ўтади. Меъда – ичак йўли 

касалликларида ёки қаттиқ таъсирланишда перистальтика кучаяди, натижада боланинг ичи 

тез-тез суюқ келади, чунки бунда овқатнинг суюқ қисми ичакда сўрилиб улгурмайди. Овқат 

ҳазм қилиш аъзоларига жигар ҳам киради. Жигар касаллик пайтида ҳосил бўладиган заҳарли 

моддаларни зарарсизлантиради ва уларни организмдан чиқаради ҳамда ўзи орқали ўтаётган 

қонни организм учун зарур бўлган моддалар билан таъминлайди. Қон озиқ моддаларни 

организм ҳужайраларига етказиб беради, улар ичида моддалар алмашинуви содир бўлади, 

яъни ҳужайра қондаги озиқ моддаларни ҳазм қилади ва ишлаганларини унга беради. 

Болаларнинг ўсаётган организми овқатнинг учдан бир қисмини тана тузилишига сарф 

қилади. Шунинг учун ҳам бола овқат билан етарли миқдорда оқсиллар, ёғлар, углеводлар, 

тузлар ва витаминлар олиши керак. Оқсиллар тез ўсаётган организм ҳужайраларининг 

қурилишига сарфланади. Ёғларнинг бир қисми тери ости қатламида йиғилади, бир қисми эса 

углеводлар билан бирга организмда ёнади. Организмда улар углеводлар каби иссиқлик 

манбаи ҳисобланади ва мускулларга куч беради. 

Бола организми тўҳтовсиз ўсиб, ривожаланади. Овқатланиш қоидалари бузилиши 

натижасида ҳазм қилишнинг аҳволи оғир бўлиб қолиши мумкин. Болалар соғлиғига ва 

ҳаётига хавф соладиган касалликлар орасида ўткир ичак инфекциялари асосий ўринлардан 

бирини эгаллайди. Ўткир ичак инфекциялари орасида болалар дизентерия, сальмонеллёз, 

коли-инфекциялар, ич терлама (қорин тифи), паратиф А ва В кўп учрайди. Бу юқумли 

касалликларнинг ҳар бирини маълум қўзғатувчи пайдо қилади. Деярли ҳамма ичак 

инфекцияларида бактериялар организмга оғиз орқали тушади. Кўпгина ичак инфекциялари, 

дизентерия, қорин тифи, вабода одам, баъзи бирларида эса ҳам одам, ҳам ҳайвонлар 

(сальмонеллёзда) касаллик манбаи ҳисобланади. Бактериялар атроф муҳитга одамнинг 

ахлати, сийдиги, қусуғи, сўлаги билан ажралади. Касалликлар бемор ажралмалари билан 

ифлосланган озиқ-овқат маҳсулотлари, сув, касалнинг буюмлари, ўйинчоқлар, кийим-

кечаклар, ўрин-кўрпа жилдлари ва бошқалардан юқади. 

Ичак инфекцияларини тарқатишда пашша катта роль ўйнайди. Ўткир ичак инфекциялари 

билан ҳамма ёшдаги одамлар касалланади, лекин ёш болалар учун айниқса хавфли бўлади. 

Уч ёшгача бўлган болалар организми ўткир ичак инфекцияси қўзғатувчиларига жуда ҳам 

сезгир. Ичак инфекцияларида асосан меъда ичак йўли шикастланади ва организм умумий 

заҳарланади. Микроб заҳари (токсинлар) таъсирига бола организми ҳимоя реакциялари – 

қусиш ва ич кетиш билан жавоб қилади. Бунда бола кўп суюқлик, у билан бирга калий ва 

натрий тузларини йўқотади, оқибатда организм сувсизланади ва моддалар алмашинуви 

ниҳоятда бузилади. 

Бунинг натижасида қон айланиши ва юрак – томир ҳамда нерв тизимлари фаолияти оғир 

бузилиб, ҳатто бола нобуд бўлиши мумкин. Масалан бемор касалликнинг биринчи кунидаёқ 

юқумли бўлади. Дизентериянинг яширин ва енгил турлари билан оғриётган одамлар жуда 

хавфли бўладилар, чунки уларда касалликнинг клиник белгилари суст юзага чиқади. Шу 

сабабли, улар врачга бормай инфекция тарқатиб юраверишади. Инфекция қўзғатувчилари 

атрофдаги буюмларга кийим – кечакка, ўйинчоқларга, идиш – товоққа ва бошқаларга тушиб, 

улар орқали болаларга юқади. Инфекция эмизикли болага дизентерия билан оғриётган 

онадан ёки уни парвариш қилаётган одамдан ўтади. Микроблар организмга кўпинча овқат 

билан тушади. Ана шу микроб билан зарарланган овқатни еган одамларнинг кўрчилиги 

касалланиб қолиши мумкин. Қўзғатувчи организмга тушиб, касалликнинг биринчи 

аломатлари пайдо бўлгунча орадан яширин давр, бир неча соатдан 7 кунгача, кўпинча 2-3 

кун ўтади. Дизентерияда асосан умумий заҳарланиш рўй бериб, йўғон ичак яллиғланиб, 

қоринда бот-бот оғриқ туради, қон ва шиллиқ аралаш тез-тез ич кетади. 

Касалликнинг оғир турида иситма тезда 39-40 ᵒ гача кўтарилади ва бемор ҳадеб қусаверади, 

ҳушидан кетиб алаҳлайди, талваса тутади. Қорни бураб оғрийди. Суткасига 20-30 марта ва 

ундан кўп ич кетиши, тўғри ичак тушиши мумкин. Бемор тезлик билан даволанмаса, 

организм тобора сувсизланиб боради, боланинг кўзлари киртайиб, тили ва териси қурийди, 

озиб кетади. Юрак томирлар системасида рўйирост ўзгаришлар рўй бериб, қон босими 

пасаяди, жига рва талоғи катталашади. Дизентериянинг ўртача оғир турида касаллик ўткир 

бошланади. Иситма 38-39ᵒгача чиқади. Бола беҳол бўлиб, иштаҳаси пасаяди, кўпинча кўнгли 

айнайди, қусади, қорни тутиб-тутиб оғрийди, тез – тез ҳожатга боргиси келади, кучанади, 

тўғри ичаги оғриб азоб беради. Касалликнинг 1-2 куни охирида ичи шиллиқ аралаш суюқ 

келади. 

Ахлатида йиринг парчалари ва ипир-ипир қон бўлади. Касаллик хайрли кечганда 4-5 кундан 

кейин иситма тушиб, 10-15 кундан сўнг у соғаяди. Болаларга врач маслахатисиз 

антибиотиклар бериш мумкин эмас. Ноўрин муолажа оғир асоратлар бериши мумкин. Болага 

ҳар галгидан кўпроқ суюқлик ичириш керак. Болангизни тез-тез эмизинг. Агар болангиз 

эммаса сутли овқатлар хилини кўпайтириш зарур, лекин сутни тенг миқдордаги сув билан 

суюлтириш керак. Болага ёвғон хўрда, шўрва ,суюқ чой,мева шарбатлари ҳамда яхшилаб 

тайёрланган тузли шакар эритмалари бериш мумкин. Икки ёшгача бўлган болалар ҳар сафар 

ичи кетгандан кейин тахминан 50-100 мл ¼- ½ стакан суюқлик ичиши керак. Болани асло оч 

қўйманг чунки ҳолдан тойиб қолиб, аҳвол оғирлашади. 4 ойлик ва кўкракдан ажратилган, 

бундан катта болалар ичи кетганда қуюқ овқат ейиши керак. Бемор болага сувда қайнатилган 

гуруч, бўтқалар, шўрвалар, сут маҳсулотлари, тухум, балиқ ва яхшилаб тайёрланган гўшт 

бериб туринг. Овқатга озгина ҳайвон ёғи ёки ўсимлик мойи ишлатса бўлади. Маълумки ич 

кетганда организм озиқ моддаларни яхши ўзлаштира олмайди, шунга қарамай уларнинг кўп 

қисми ҳазм бўлади. Ич кетиши тугагандан кейин болани бир ҳафта ичида ҳар галгидан бир 

марта кўп овқатлантиринг.  

